
కవికోకిలగ్రంథావళి









మిక్కుటమైన యెండలకు మిక్కిలి తాపమునొంది విశ్రమం 

బెక్కడలేక వక్త్రము మఱింతగ విప్పుచు వ్రేలు కేసరాల్ 

నిక్కవిదిల్చి నాల్క గదలించుచుఁ బెన్దగ సింహమచ్చటం 

బ్రక్కలనేఁగుచుండెడు నిభంబును సైతముఁ జంపదుద్ధతిన్. 



నురుగులు మాటిమాటికిని నూల్కొన నాల్కలుసాఁపినోళులం 

దెఱచుచు మోరలెత్తుచును ద్రిప్పుచు దాహముపుట్ట నీటికిన్ 

దెరువులు సూచుచున్ బడలి నెట్టన భూధరగహ్వరంబులన్ 

బరువిడె బఱ్ఱెతండములు బారులు గట్టి తదగ్రభూమికిన్. 



చిటపటదావదాహమునఁ జెట్టులు చేమలు గాలిపోవ, ను 

త్కట పవమానవేగ పరికంపిత శుష్క పలాశ సంచయం 

బటునిటు పైకిరేఁగఁ, గమలాప్తవితప్తజలంబులౌట నా 

యటవులు భీతిదంబులుగ నయ్యెను నెత్తుననుండి చూడఁగన్ 



అనిల వివృద్ధ వహ్ని నికటాద్రి గుహాంతర సీమమండుచున్ 

ఘన నినదంబునన్ విరియఁ గాననఁ గాలిన శుష్క వంశముల్, 

కనులటు మూసియెత్తఁదృణకాండమునంజొరి వృద్ధినొందుచున్ 

వనమృగ వర్గముం గడు వనారిలఁ జేయును బ్రాంతలగ్నమై, 



జ్వలనము శాల్మలీమహిజ సంతతులం బ్రభవించి ధాత్రిజం 

బుల పెనుకోటరంబులఁ బ్రభూత శిఖాజిత హేమవర్ణమై 

తళతళ మండుచున్ బరిణతచ్ఛదసంకుల వృక్షజాల శా 

ఖల కెగఁబ్రాఁకుచుం బవనకంపితమై భ్రమియించు నంతటన్.

		 ఈ పేజీలో చివరి మార్పు 7 నవంబరు 2020న 07:52కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

